
F’dinja diġitali u issa fejn 
anke l-intelliġenza artifiċjali 
qed tilgħab parti importanti, 
l-komunikazzjoni qed issir 
dejjem aktar immedjata u mhux 
dejjem fattwali.  L-informazzjoni 
qed tkompli dejjem tikber u 
moħħna qiegħed dejjem għaddej 
b’influss ta’ “storbju” - b’mod 
metaforiku -  ta’ ideat diversi 
u kummenti fil-mezzi soċjali 
li mhux dejjem iħallu impatt 
pożittiv fuqna.  Ovvjament dan 
mingħajr ma nnaqsu xejn mill-
vantaġġi kbar tat-teknoloġija 
f ’ħajjitna, fejn fost oħrajn qed 
tiffaċilitalna l-ħajja f ’bosta 
oqsma u l-progress xjentifiku, 
mediku u edukattiv.   Aktar minn 
qatt qabel f ’dawn iż-żminijiet 
neħtieġu nagħmlu sforz biex 
insibu s-skiet.   Għaldaqstant 
forsi jkun tajjeb li nagħmlu ftit 
riflessjoni personali u nsaqsu 
ftit lilna nfusna:  Għadna nafu 
nikkontemplaw u nirriflettu 
qabel niktbu jew ngħidu xi 
ħaġa?  Għadna nafu nisimgħu 
sew dak li qed jgħid ħaddieħor? 
Qed nixtarru sew, kif ngħidu bil-
Malti, qabel inwettqu xi ħaġa jew 
naqbdu u nfattruha?  Quddiem 
dawn il-mistoqsijiet, inħares 
lejn San Ġużepp u narah bħala 
mudell u gwida relevanti fiż-
żmien tal-lum.

L-Evanġelji jippreżentaw lil 
San Ġużepp bħala raġel ġust 
u mansibux kliem li huwa qal, 
iżda fl- istess ħin avvenimenti 
qawwija li huwa ġarrab.  Aktar 
minn kliem, il-ġrajjiet madwar

San Ġuzepp huma dominati mis-
smiegħ; attenzjoni lejn dak li qed 
jiġri madwaru u anke lejn l-oħrajn, 
mhux inqas lejn Marija.  Papa 
Franġisku, fl-ittra Patris Corde, 
jiddeskrivi dan is-skiet bħala 
spazju fejn iseħħ id-dixxerniment 
u fejn il-vuċi t’Alla tista’ tinstema’ 
b’ċarezza.  Dan is-skiet mhuwiex 
passività, imma kawtela, prudenza 
u għaqal.  U meta jkollna dawn 
it-tliet valuri nistgħu nwettqu 
għemejjel kbar.  “F’dan il-bniedem,” 
jgħidilna l-Papa, “qatt ma nħossu 
li hemm frustrazzjoni, imma biss 
fiduċja. Is-skiet persistenti tiegħu 
ma jikkontemplax tgergir imma 
dejjem ġesti konkreti ta’ fiduċja.”

Dan is-skiet għaldaqstant 
huwa karatterizzat minn 
dixxerniment imsejjes fuq it-
talb. Id-deċiżjonijiet importanti 
ta’ Ġużeppi, fosthom li jaċċetta 
lil Marija, jaħrab lejn l-Eġittu, u 
jerġa’ lura lejn Nazaret, huma 
kollha xhieda tat-tweġiba tiegħu 
lejn Alla. San Ġwanni Pawlu II, 
f ’Redemptoris Custos, jenfasizza 
l-“ubbidjenza tal-fidi” ta’ San 
Ġużepp: ubbidjenza li tisma’ 
qabel taġixxi. F’kultura li tagħti 
prijorità lill-individwaliżmu, 
u dak li jiġi f ’moħħna, u forsi li 
nieħdu deċiżjonijiet malajr biex 
kemm jista’ jkun inkunu qabel 
ħaddieħor, Ġużeppi jgħallimna 
li t-talb irid jiġi qabel l-azzjoni 
biex l-għażliet tagħna jkunu 
tassew umani u morali.

Madankollu, il-ħajja ta’ San 
Ġużepp mhijiex waħda 
maqtugħa mir-realtà. Il-fidi 
tiegħu tidher f ’azzjonijiet 
konkreti u responsabbli. Kull 
darba li Alla jkellmu, Ġużeppi 
jagħrbel u jiddeċiedi. Papa 
Franġisku jsejjaħ dan “kuraġġ 
kreattiv”: il-ħila li tassumi 
responsabbiltà anke quddiem 
l-inċertezza.   Dan il-punt laqatni 
ħafna u narah tassew relevanti 

fiż-żmien tal-lum.  Kif ngħidu; 
iż-żmien jinbidel imma l-valuri 
jridu jibqgħu hemm.  U hekk hu 
anke jekk jgħaddu eluf ta’ snin 
xorta l-figura ta’ San Ġużepp 
tibqa’ tispirana.  Fi żmien fejn qed 
nitkellmu dwar l-intelliġenza 
artifiċjali, aġenti artifiċjali, 
x’inhu r-rwol uman?  Dawn it-
teknoloġiji huma tajbin sakemm 
inħaddmuhom tajjeb aħna.  Dan 
huwa l-“kuraġġ kreattiv” li San 
Ġużepp jgħallimna. 

Ma nistgħux ma nitkellmux dwar 
San Ġużepp u ma nsemmux 
dwar id-dinjità tax-xogħol. Bħala 
mastrudaxxa, jurina li x-xogħol 
mhuwiex biss produzzjoni, imma 
wkoll formazzjoni tal-persuna. 
Filwaqt li l-magna, jew aħjar 
sistemi llum kompjuterizzati qed 
jieħdu ħafna r-rwol ta’ dak li kien 
jagħmel il-bniedem, u f ’ħafna 
aspetti huwa tajjeb, ma rridux 
ninsew li x-xogħol mhuwiex biss 
il-prodott li l-ħaddiema jaħdmu:  
Ix-xogħol huwa sehem fil-pjan 
tal-ħolqien.   Mhux ta’ b’xejn il-
Papa Piju XII jistedinna biex 
inħarsu lejn San Ġużepp biex 
inwettqu ħidmietna b’integrità, 
dinjità  u bix-xogħol tagħna stess 
nitqaddsu.

Fl-aħħar mill-aħħar ma nistgħux 
ma nħarsux lejn Ġużeppi bħala 
dak li ħares is-Sagra Familja 
u wkoll patrun tal-Knisja.  
Hawnhekk ser naraw kif minn 
dak li huwa l-aktar uman, joħroġ 
il-qdusija;  Mis-sempliċità, 
l-kobor.  Kif jgħidilna l-Papa 
Ljun XIII fl-Enċiklika Quamquam 
Pluries, li dak li ħares il-ħajja 
ta’ Kristu meta kien fostna u 
bħalna, hekk ukoll jibqa’ jħares 
il-Knisja li hija l-ġisem ta’ Kristu 
llum.  Dak li ħares is-Sagra 
Familja jibqa’ wkoll protettur 
tal-familja fiż-żmien tal-lum. 

Tliet konklużjonijiet importanti

li xtaqt naqsam magħkom.  Fil-
Vanġelu, l-kobor tal-ġrajjiet 
madwar San Ġużepp bħal ngħidu 
aħna li ħarab lejn l-Eġittu biex 
isalva lil Ġesù u lill-Marija mill-
periklu, jimlew bil-bosta s-skiet 
fil-kliem.  Fid-dinja tal-lum mill-
banda l-oħra, hemm tentazzjoni 
kbira li nitkellmu ħafna, imma 
wara dak li ngħidu ma jkunx 
hemm sustanza.  Dan huwa 
l-ewwel ħsieb li xtaqt nislet mit-
tagħlim dwar San Ġużepp.

It-tieni riflessjoni hija 
l-prudenza.  Dak li se ngħidu jew li 
se nagħmlu għandu jkun meqjus. 
Mhux bilfors dak li nagħmlu 
jrid ikun bid-daqq ta’ trombi, 
għalkemm il-mezzi soċjali llum 
forsi faċli jwaqqgħuna f’din it-
tentazzjoni.   B’ħafna kawtela, 
Ġużeppi  reġa’ lura lejn Nazaret 
u hemm għex ħajja umli bħala 
ħaddiem tas-sengħa.  

Ġużeppi iddixxerna anke dwar 
dak li għadda minnu meta 
sar jaf li Marija kienet tqila 
b’Ġesù.  Imma meta rrifletta 
mbagħad naraw l-IVA tiegħu 
għal Mulej.  Għaldaqstant dejjem 
irridu nippruvaw li mhux biss 
irridu nkunu kawti, mhux biss 
niddixxernu imma nagħmlu dan 
waqt li nwieġbu għas-sejħa tal-
Mulej u nħalluh 
jiggwidana.


